ՀԻՄՆԱՎՈՐՈՒՄ

««Հայաստանի Հանրապետության 2024 թվականի պետական բյուջեի մասին» Հայաստանի Հանրապետության օրենքում վերաբաշխում, Հայաստանի Հանրապետության կառավարության 2023 թվականի դեկտեմբերի 28-ի   N2323-Ն որոշման մեջ փոփոխություններ և լրացումներ կատարելու և  Հայաստանի Հանրապետության քննչական կոմիտեին գումար հատկացնելու մասին» ՀՀ կառավարության որոշման նախագծի ընդունման անհրաժեշտության

1. Ընթացիկ իրավիճակը, իրավական ակտի ընդունման անհրաժեշտությունը 
2024թ. մայիսի 2-ին ՀՀ կառավարությունն ընդունել է «Հայաստանի Հանրապետության քննչական կոմիտեի փորձաքրեագիտական կենտրոն» պետական ոչ առևտրային կազմակերպություն (այսուհետ՝ նաև Կազմակերպություն) ստեղծելու մասին N650-Ն որոշումը և հաստատել Կազմակերպության կանոնադրությունը: Կազմակերպությունը ձևավորվելու  է ՀՀ ներքին գործերի նախարարության (այսուհետ՝ ՆԳՆ) կազմում գործող փորձաքրեագիտական վարչության հենքի վրա, որն իր գործունեությունը ծավալելու է 2024թ. օգոստոսի 1-ից: Նախատեսվում է, որ ՆԳՆ փորձագիտական վարչության փորձագետներին Կազմակերպությունում աշխատանքի նշանակելուց հետո  ՆԳՆ կազմում կլուծարվի փորձագիտական վարչությունը:
«Հայաստանի Հանրապետության քննչական կոմիտեի փորձաքրեագիտական կենտրոն» ՊՈԱԿ-ը փորձագիտական ծառայություններ մատուցելու է երկու այլ` Արդարադատության նախարարության «Փորձագիտական կենտրոն» և Գիտությունների ազգային ակադեմիայի «Փորձաքննությունների ազգային բյուրո» ՊՈԱԿ-ներին զուգահեռ, որոնք համապատասխան լիազոր մարմինների միջոցով պետական բյուջեից ֆինանսավորվում են մատուցված փորձագիտական ծառայություններին համապատասխան՝ համաձայն ՀՀ կառավարության 2021 թվականի նոյեմբերի 11-ի  N 1864-Լ որոշման: Միաժամանակ Կազմակերպությունն, ի տարբերություն  վերը նշված ՊՈԱԿ-ների, իր գործունեության ընթացքում ունենալու է որոշակի առանձնահատկություններ:  Մասնավորապես՝  նկատի ունենալով, որ գործող ՀՀ քրեական դատավարության օրենսգիրքը հրաժարվել է հետաքննության փուլից և հաղորդում ստանալու պահից քննիչն է  անմիջապես ձեռնամուխ լինում  նախաքննության կատարմանը, ուստի այս առումով քննիչի կողմից ապացուցողական կամ վարութային այլ գործողությունների կատարման ընթացքում հենց Կազմակերպության փորձագետներն են անհրաժեշտ աջակցություն ցուցաբերելու` քննիչի հետ մեկնելով հանցագործության դեպքի վայր: Այս առումով, վերջիններիս աշխատանքը համարվելու է չնորմավորված,  իրականացնելու են նաև հերթապահություն:
Վերոգրյալի ենթադրում է սահմանել հնարավորություն, որ Կազմակերպությունը ֆինանսավորվի, հետևապես և փորձագետը վարձատրվի, ոչ միայն բուն փորձագիտական եզրակացություններ տրամադրելու, այլ նաև քննիչի կողմից իրականացվող ապացուցողական կամ վարութային այլ գործողությունների, ինչպես նաև օպերատիվ հետախուզական միջոցառումների իրականացման ընթացքում քրեագիտական աջակցություն ցուցաբերելու համար: Այդ առումով նախատեսվում է առաջնորդվել ՀՀ կառավարության  2021 թվականի նոյեմբերի 11-ի N 1864-Լ որոշման 2-րդ մասի 1-ին կետով սահմանված իրավակարգավորմամբ, համաձայն որի փորձագիտական աշխատանքի մեկ ժամվա նախահաշվային արժեքը կազմում է 4.500 դրամ:
Փորձաքննությունների կատարման, քննիչի կողմից իրականացվող ապացուցողական կամ վարութային այլ գործողությունների, ինչպես նաև օպերատիվ հետախուզական միջոցառումների  կատարման ընթացքում քրեագիտական աջակցություն ցուցաբերելու համար կատարվելիք վճարումների չափը հաշվարկելիս հիմք է ընդունելով ՆԳՆ կազմում  փորձաքրեագիտական վարչության կողմից 2024թ. 1-ին հինգ ամիսների ընթացքում կատարված աշխատանքների ծավալը: Ըստ այդմ, փորձաքրեագիտական վարչությունում նշանակվել է 3.525 փորձաքննություն (19.208 օբյեկտի վերաբերյալ), որից 2.718-ը (12.974 օբյեկտի վերաբերյալ) ավարտվել է, տրվել է եզրակացություն: Իրականացված փորձաքննությունների արժեքը ՀՀ կառավարության 2021 թվականի  նոյեմբերի 11-ի N 1864-Լ որոշման հավելվածի համաձայն կազմել է 681.075.000 ՀՀ դրամ, իսկ 807 ընթացիկ փորձաքննությունների արժեքը (6.234 օբյեկտի վերաբերյալ)՝ 374.904.000 ՀՀ դրամ: Վերոգրյալի հիման վրա հաջորդիվ 5 ամիսների համար փորձաքննությունների համար վճարվելիք գումարի հաշվարկը կատարվել է հիմք ընդունելով ավարտված փորձաքննությունների արժեքը բաժանելով 5 ամիսների և ստանալով մեկ ամսվա միջին գումարը, որը կազմում է 136.215.000 ՀՀ դրամ:
Բացի այդ, ՆԳՆ փորձագետները մասնակցություն են ունեցել ընդհանուր 1.034 դեպքի վայրի զննության, որից`  բնակարանային գողություն՝ 315, գողություն (տերմինալներ, խանութներ, բաց տարածքներ և այլն)` 175, գողություն ավտոմեքենայից` 286, սպանություն, սպանության փորձ`  13, ավազակություն, կողոպուտ` 11, այլ դեպքեր` 234: 416 դեպքով վերցվել են ձեռքի հետքեր և այլ իրեղեն ապացույցներ:
Ֆինանսական հաշվարկը կատարվել է հիմք ընդունելով վերոգրյալ տվյալնեը. 1 դեպքի վայրի զննության միջին տևողությունն ընդունվել է 1 ժամ 30 րոպե, ինչը բազմապատկվել է փորձագիտական աշխատանքի մեկ ժամվա նախահաշվային արժեքով` 4.500 դրամ, որի արդյունքում ստացվում է, որ 5 ամսվա ընթացքում կատարվել է շուրջ 7 մլն դրամի աշխատանք (4500 դրամ X 1ժ,30ր X 1034 դեպք=6.979.500, կամ ամսական 1.395.900), որից հետևում է, որ հաջորդ 5 ամիսների համար կպահանջվի 6.979.500 ՀՀ դրամ (5 X 1.395.900): Ըստ այդմ` 2024թ. 5 ամիսների համար ՊՈԱԿ-ի կողմից կատարվելիք փորձաքննությունների և այլ փորձագիտական աշխատանքի համար վճարումներ կատարելու համար ՀՀ քննչական կոմիտեին անհրաժեշտ է հատկացնել 674.230.5 հազ. ՀՀ դրամ (133.450.200X5+ 6.979.500):
Հարկ է նկատի ունենալ նաև, որ Կազմակերպությունը ստեղծված լինելով ՆԳՆ փորձաքրեագիտական վարչության հենքի վրա՝ շարունակելու է իրականացնել Կենսաբանական ծագման նմուշներում հայտնաբերված և նույնականացված ԴՆԹ (դեզօքսիռիբոնուկլեյնաթթու) բնութագրերի հաշվառում իրականացնելու, ինչպես նաև դատագենետիկական փորձաքննությունների արդյունքում հայտնաբերված ԴՆԹ բնութագրերը փորձագիտական հիմնարկների կողմից Հայաստանի Հանրապետության ոստիկանությանը տրամադրելու կարգը սահմանելու մասին ՀՀ կառավարության 2020թ. հունիսի 25-ի N1051-Ն, Հայաստանի Հանրապետության ներքին գործերի նախարարության ոստիկանությունում մատնադրոշմային քարտադարանի կազմակերպման և գործունեության կարգը հաստատելու մասին  ՀՀ կառավարության 2014թ. մարտի 27-ի N332-Ն, Հանրապետական գնդակապարկուճային հաշվառման քարտադարանի  գործունեության կարգը սահմանելու և Հայաստանի Հանրապետության կառավարության 2000  թվականի դեկտեմբերի 6-ի N812 որոշումն ուժը կորցրած ճանաչելու մասին ՀՀ կառավարության 2023թ. մայիսի 25-ի N790-Ն, Հայաստանի Հանրապետությունում շրջանառվող փաստաթղթերի նմուշօրինակների միասնական հավաքածու ստեղծելու, դրա կազմավորման և վարման կարգը հաստատելու մասին ՀՀ կառավարության 2014թ. նոյեմբերի 19-ի  N1365-Ն որոշումներով սահմանված գործառույթները` վարելով համապատասխան շտեմարաններ, ինչպես նաև կատարելու է  Առգրավված, վերցված, կամավոր հանձնված կամ գտնված (այդ թվում՝ համապատասխանության սերտիֆիկատ չունեցող) զենքը կամ ռազմամթերքը ոստիկանությանը փոխանցելու, դրանք ընդունելու և ոչնչացնելու կարգը հաստատելու մասին ՀՀ կառավարության 2020թ. մայիսի 14-ի N758-Ն որոշման պահանջները, որոնց առնչությամբ նախատեսվում է փոփոխություններ կատարել վերոգրյալ իրավական ակտերում` այդ գործառույթների կատարումը վերապահելով Կազմակերպությանը, ինչով պայմանավորված՝ հետագայում նախատեսվում է այդ ուղղություններով կատարվող աշխատանքի համար ևս սահմանել ֆինանսավորում հատկացնելու հնարավորություն:
Կազմակերպության ձևավորման սկզբնական փուլում նախատեսվում է պահպանել ՆԳՆ կազմում ունեցած կառուցվածքը և հաստիքացուցակը. կենտրոնական մարմինն  իր ստորաբաժանումներով (բաժիններով)՝ ֆիզիկոքիմիական  հետազոտությունների և ԴՆԹ հաշվառումների բաժին, Հետքաբանական հետազոտությունների բաժին, Քրեագիտական հետազոտությունների բաժին, Ճանապարհատրանսպորտային պատահարների հետազոտությունների բաժին, Ապրանքագիտական հետազոտությունների բաժին, Մատնադրոշմային հետազոտությունների և հաշվառումների բաժին, ինչպես նաև Հանրապետական գնդակապարկուճադարանը՝ բաժնի կարգավիճակով: Բացի վերը թվարկված բաժիններից, Կազմակերպությունն ունենալու է նաև 4 տարածքային ստորաբաժանումներ ՀՀ մարզերում` արևելյան, արևմտյան, հյուսիսային և հարավային բաժիններ, ընդհանուրը՝ 90 հաստիքային միավոր (այս պահին ՆԳՆ կազմում գործող վարչության 90 հաստիքից 12-ը թափուր են): Կազմակերպության կարգավիճակից ելնելով՝ նախատեսվում է սահմանել նաև  տնօրենի, փոխտնօրենի, գլխավոր հաշվապահի, հաշվապահի, գրասենյակի պետի, գնումները համակարգողի, իրավաբանի, անձնակազմի կառավարման մասնագետի և սպասարկող այլ անձնակազմի ընդհանուրը 18 հաստիք, այսինքն՝ Կազմակերպությունն ընդհանուր առմամբ ունենալու է 108 հաստիք: 

2.Առաջարկվող կարգավորման բնույթը և ակնկալվող արդյունքը.
[bookmark: _GoBack]Նախագծով նախատեսվում է, որ Կոմիտեին անհրաժեշտ 674.230.5 հազ. ՀՀ դրամից 496.950.5 հազ. ՀՀ դրամը կհատկացվի պահուստային  ֆոնդից, իսկ 177.280.0 հազ. ՀՀ դրամը՝ ՀՀ ՆԳՆ փորձաքրեագիտական վարչության օգոստոս-դեկտեմբեր ամիսների համար նախատեսված պահպանման ծախսերի նվազեցման հաշվին: Նախագծի ընդունման դեպքում «Հայաստանի Հանրապետության քննչական կոմիտեի փորձաքրեագիտական կենտրոն» պետական ոչ առևտրային կազմակերպությունը ՀՀ կառավարության 2024թ. մայիսի 2-ի N650-Ն որոշմամբ սահմանված կանոնադրական նպատակներին համապատասխան լիարժեք գործունեություն կծավալի:

	3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ քննչական կոմիտեի կողմից:

4. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունման կապակցությամբ Հայաստանի Հանրապետության պետական բյուջեում կառաջանա 496.950.5 հազ. դրամի ծախս (կից ներկայացվում է հաշվարկի տեղեկանք:

5. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին. 
Նախագծի ընդունմամբ այլ իրավական ակտերում փոփոխություններ կատարելու անհրաժեշտություն առկա չէ: 

6. «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ».
Նախագծի ընդունումը չի բխում ռազմավարական փաստաթղթերից:

 ՀՀ քննչական կոմիտե
